
Mud Volapüka
Nüm 23          9 setul 2016

Rubrig gramatik

Ka

Konyun „ka“ pagebon pö pluamafoms ladyekas (-um) ä värbas e 

subsatas (kobo ko ladvärb „plu“):

bim at binon geilikum ka dom obik = bim at binon geilikum 

leigodü dom obik = bim at binon geilikum lä dom obik = if 

leigodonöv geili bima at e doma obik, täno bim binon geilikum

labom tugis mödikum ka ob = labom tugis mödikum leigodü ob

läb obik plu völadon pro ob ka lif = läb obik binon völadikum pro 

ob ka lif

pö lefided at visitans plu 1000 komons, atos binon plu ka büäto = 

pö lefided at visitans plu 1000 komons, atos binon mödikum(o) ka 

büäto

Klu

Konyun „klu“ sinifon „demü kod at ...“.

kobükam ifinikon vemo latiko, klu ob it elatikob kömön isio = 

elatikob bi kobükam ifinikon vemo latiko = kobükam ifinikon vemo 

latiko e, baiädiko, ob it elatikob = kobükam ifinikon vemo latiko e, 

demü kod at, ob it elatikob = elatikob kodü kobükam ifinikon vemo 

latiko = kobükam ifinikon vemo latiko, kludo ob it elatikob

Kluo

Ladvärb „kluo“ sinifon „baiädiko“.

kobükam ifinikon vemo latiko. sekü atos kluo ob it elatikob kömön

isio = kobükam ifinikon vemo latiko, klu ob it elatikob kömön isio

Kluö

Lintelek „kluö“ primon seti ninädöl kludi, kludodi de set büik.

… kluö, kisi desinol dunön? = (esuemob valikosi keli enunol 

obe, ed anu vilob lelilön) kisi desinol dunön?

… kluö! kevobolsös ko obs ad pakön valemo Volapüki! = (demölo

vödafeitis, kodis pemäniotöls in set büik,) kevobolsös ko obs ad 

pakön valemo Volapüki!

Ko
Präpod „ko“ jonon das yeg anik dunodon, dabinon, jenon sa, lä 

yeg votik:

efidob bodüli ko mit = efidob bodüli ninädöl miti

efidob bodüli ko juit gretik = äsenob juiti gretik fidölo bodüli =  

äsenob juiti gretik ven äfidob bodüli = äfidob bodüli (leigüpo) 

senölo juiti gretik

edetavob ko flen ini zälaplad (blesiröp) = ob e flen obik edetavons

ini zälaplad

Kol

Präpod „kol“ jonon das jenöfot anik binon verätik ebo pö stip 

pemäniotöl u tefon te yegi semik:

senälob lelöfi kol of = lelöfob ebo of (atos no sinifon das lelöfob u

no lelöfob menis votik; atos bepenon senäli obik te pro, lü of)

Volapük stadon dub binod lölik oka mödo neudikumo kol 

natapüks, ka mekavapük votik alik seimik = Volapük binon pük 

neudikün se mekavapüks valik votik pro natapüks

Kö

Ladvärb tefik „kö“ begespikon säki „kitopo?“, sevabo, jonon das 

yegs bofik papladons u jenons tö plad leigik:

kitopo buk obik papladon? buk olik papladon kö ifinikob reidön oni

äsoaro (ifinikob reidön buki at su söf) = buk olik papladon su söf kö 

äreidob oni

plans esprotons kö ijedoy sidis = plans esprotons de plad ot ini 

kel ijedoy sidis

Kü

Konyun tefik „kü“ begespikon säki „kitimo?“, sevabo, jonon das 

jen semik jenon ün tim ot äsi jen votik:

ukömob kü oreinos = kitimo ukömob? ven oreinos = ukömob pö 

rein

ugalikob kü sol usülöpikon ya geiliko = ven sol usülöpikon ya 

vemo len sil tän ugalikob

Sevols-li, das …

Grusiyän

1) Grusiyän binon län papladöl in Siyop.

2) Grusiyän binon bal länas balid kels ivedons tat kritik (tü yel 

319id).

3) I tö Grusiyän yudans belödons ya ünü yels 2600 e binon bal 

länas nemödik pö kel yudans neai pidränälons.

4) Vilag Grusiyänik el ,უშგული‘ [,Ujguli‘] binon bal vilagas 

löpänikün, papladon pö geil mö mets plu 2200.

5) Pö ziläks anik Grusiyäna jünu dabinon kösömot ravülön vomüli 

ad mat, ab atos padunon nutimo baiodü jigam e higam.

6) Pö Grusiyän tim fümik no dabinon kü stud in juls primikon. Ut 

palonädon ma nivod vamota e papladon bevü del setula 17id e 21id, 

bi pö Grusiyän zänahitükam (zänädavamükam) no dabinon.

7) Tö Grusiyän bomems menas ruvönik balid pitüvon ün yel 

1991id.

8) Tö loms Grusiyänik anik tovians dabinons ad gebön kelis nedos 

pelön me könäd.

9) Grusiyän binon motedalän cögana jiel ,სალომე მელია’ (,Salome

Melia‘).

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

